
Sarajevo, 21.12.2018.
SAOPĆENJE ZA JAVNOST
Sud Bosne i Hercegovine odbio tužbu IDDEEA-e i BBI d.d. Sarajevo protiv Rješenja Agencije za zaštitu ličnih podataka u BiH

Sud Bosne i Hercegovine odbio je kao neosnovanu tužbu Agencije za identifikacijske isprave, evidenciju i razmjenu podataka BiH (IDDEEA) i Bosnia Bank International (BBI) d.d. Sarajevo kojom je traženo da se poništi Rješenje Agencije za zaštitu ličnih podataka u BiH, zaključivši da se, suprotno navodima tužbe, osporeno Rješenje zasniva na pravilnom i potpuno utvrđenom činjeničnom stanju, te pravilnoj primjeni materijalnog propisa.
Naime, Agencija za zaštitu ličnih podataka u BiH (Agencija) je, u skladu sa svojim zakonskim ovlaštenjima, izvršila u IDDEEA-i vanredni inspekcijski nadzor u pogledu primjene Zakona o zaštiti ličnih podataka. Po provedenom postupku utvrđeno je da je IDDEEA na osnovu provedbenog propisa donijela Rješenje i zaključila Sporazum o slobodnom pristupu podacima iz evidencije (prebivalište i boravište, te jedinstveni matični broj) korisnika usluga bankarskih organizacija i drugih pravnih lica koja pružaju usluge telekomunikacije i komunalne usluge, protivno svojim zakonskim ovlaštenjima i članu 8 Evropske konvencije za zaštitu ljudskih prava i osnovnih sloboda (Pravo na poštovanje privatnog i porodičnog života). Prema zaključenom Sporazumu, IDDEEA je odobrila i omogućila pristup ličnim podacima građana sadržanim u elektronskim evidencijama za 35 pravnih lica koja pružaju finansijske, telekomunikacijske i komunalne usluge, suprotno relevantnom propisu.
Agencija je, utvrdivši povredu Zakona o zaštiti ličnih podataka, Rješenjem trajno zabranila IDDEEA-i da odobrava i omogućava pravnim licima stalni pristup ličnim podacima sadržanim u elektronskim evidencijama, te naložila da se predmetna upravna mjera izvrši u roku od 15 dana od dana prijema Rješenja, te da se pismeno obavijesti Agencija, uz dostavu dokaza o izvršenju.
Stoga, prema ocjeni Suda BiH, Agencija je pravilno odlučila kada je IDDEEA-i izrekla upravnu mjeru o trajnoj zabrani odobravanja i omogućavanja stalnog pristupa ličnim podacima sadržanim u elektronskim evidencijama neovlaštenim pravnim licima.

